
				এই পৃষ্ঠাটোৰ বৈধকৰণ হৈছে
৬১৩
লীলা





ইদৰে বৈৰাগ্য ছাঁত থাকোঁতে পাহৰি

অৰ্দ্ধাঙ্গিনী কথা মোৰ,—কোনোবা যুগৰ—

সুগন্ধি সৌৰভ তাৰ ভাহিল বিয়াপি

প্ৰকৃতিৰ কাম্য কাননত; বিয়াপিল

পৰিমল, চউপাশে এই অৰ্দ্ধাঙ্গৰ।

পৰ্ব্বতীয়া জুৰি প্ৰায় এৰি হৃদিগুহা,

প্ৰবাহিল প্ৰেমনদী প্ৰতি সিৰে সিৰে,

উতলি ভিতৰি এক আবেগ হিয়াৰ।

শিয়ঁৰি উঠিল প্ৰাণ, —কিজানো কি ভাৱে—

নীৰৱে বিনালে হাঁয়, নিফুঁট সুৰত।

শুনালোঁ প্ৰবোধ বাণী, উদ্দেশ্য প্ৰাণৰ,

জীৱনৰ মহাব্ৰত কৰালোঁ স্মৰণ।

নীৰলে পাতিলে কাণ, কান্দিলে নীৰৱে,

মনে মনে অৰ্দ্ধাঙ্গৰ অৰ্দ্ধেক পৰাণে;—

উত্ৰাৱল হৈয়ে বল, অৰ্দ্ধাঙ্গিনী ধ্যানে।

কল্পনা চকুৰে চালোঁ প্ৰিয়া-অনুকৃতি

পূৰ্ব্ব প্ৰকৃতিত; অপূৰ্ব্ব জেউতি তাৰ,

সৃষ্টি-লীলা ছাতি ধৰি, সাংসাৰিক লীলা,

বিৰিঙ্গি উঠিল হাঁয়, ব্ৰহ্মাণ্ড বিয়াপি।

